
Donque mi vivo ancon? mi donque ancora

Veddo ra luxe d'esto giorno indegno;

Che fu a ro mæ peccaoù presente allora

E quanto enorme o fosse aoura ro segno,

Me mostra? ah vile man, perchè in quest'ora

Ti non secondi ro mæ giusto sdegno

Ti hæ dæto ti ra morte a ra mæ cara,

Lêvame da sta vitta così amara.

Passa pû questo pêto, e dro mæ cœu

Con ra to crûa spâ fa pù maxello,

Ma forse ciù incagnîa aura ti vœu

Fâme vive per dâme ciù martello?

D'amô infeliçe a ra giornâ d'ancœu

Sarò mostro segnaoù da questo, e quello.

Misero mostro a chi l'è peña degna

De l'immensa pietæ ra vitta indegna.

Viverò int'ri tormenti, e int'ri mæ affanni,

Che megiô compagnia aveì non vœuggio:

Ra nœutte tremerò, che ri malanni,

Che m'ho causaoù me butteran in œuggio,

E dro Sò, ch'ha scoværto ri mæ danni

Affæto schiverò ra luxe, e l'œuggio.

Me temerò mi mæsmo, e sempre addosso

Me sarò; benchè fuzze a ciù non posso.

Ma donde, (meschin de mi!) l'è mai restaoù

Ro restante dro corpo e bello, e casto?

Quello, che in lê d'intrego ho mi lasciaoù

N'è miga stæto da re bestie guasto?

Ah troppo bella preisa gh'è toccaoù,

Ah troppo caro, e prezioso pasto!

Ah desgraziaoù, in chi ro gran venin

Ho sfogaoù primma mi, poi ri mastin!

Vegnirò mi assì là, dove voi seì,

E con meigo stareì me care spœuggie,

Ma se per caxo mai stæte sareì

Çibbo dri lovi, o dre cagniñe vœuggie,

Vœuggio, e questo sarà ro mæ piaxeì,

Che ra mæxima gora me racœuggie.

D'êse con voî sarà mæ gran ventura,

Segge poi quâ se sæ ra sepoltura.

Meschin così o dixeiva, e sente che era

Vexiña ra caxon dro sò lamento.

Parve, che o resciorasse un pô ra cera,

Comme in çê fa dre nuvore ro vento;

E sollevando da ra sò lettêra

Ro corpo infærmo, indebolîo, e lento,

Se strascinò, ch'o stava drîto appeña,

In ra stanza dra morta con gran peña.

Ma intraoù là drento, e vista in quello sen

Fæta con re sò moen ra gran ferîa,

E quæxi un çê notturno ancon seren

Senza splendô ra cera scolorîa,

Sì o tremò, ch'o saræ cheìto se men

Vexiña, o manco pronta era ra ghîa,

Poi disse: Oh cera, che pœu fâ ra morte

Dôçe, non za cangiâ ra crûa mæ sciorte.

